
YIRIK SOLIQ TO‘LOVCHI KORXONALAR 
FAOLIYATINI RAG‘BATLANTIRISHDA SOLIQ 
MA’MURCHILIGINING ISTIQBOLLARI

G‘aniyev Shaxriddin Vohidovich
Iqtisodiyot fanlari doktori, ISFT instituti professori

Annotatsiya: Ushbu maqolada yirik soliq to‘lovchi toifasiga kiritishdan boshlanadigan, ularni hisobga olish, ular doirasida 
soliq obyektlarini ro‘yxatga olish, ularga nisbatan soliq imtiyozlarini berish hamda soliq qarzlarini undirish borasidagi soliq 
xizmati organlarining yondashuvini o‘z ichiga oladigan soliq siyosati ma’lum bir shakllanish jarayoni ko‘rib chiqilgan.

Kalit so‘zlar: yirik soliq to‘lovchi, soliq siyosati, soliq imtiyozlari, soliq ma’murchiligi, soliq nazorati.
Abstract: This article examines the process of forming a certain tax policy, which begins with the categorization of large 
taxpayers, includes the approach of the tax authorities to their accounting, registration of taxable objects in them, the 
provision of tax benefits in respect of them and the collection of tax arrears.

Key words: major taxpayer, tax policy, tax benefits, tax administration, tax control.
Аннотация: В данной статье рассматривается процесс формирования определенной налоговой политики, который 
начинается с отнесения к категории крупных налогоплательщиков, включает в себя подход органов налоговой 
службы к их учету, регистрации в них объектов налогообложения, предоставлению налоговых льгот в отношении 
них и взысканию налоговой задолженности.

Ключевые слова: крупный налогоплательщик, налоговая политика, налоговые льготы, налоговое администриро-
вание, налоговый контроль.

K I R I S H
Jahon amaliyotida yirik soliq to‘lovchilarning soliq ma’murchiligini takomillashtirish bo‘yicha qator ilmiy tad-

qiqot ishlari amalga oshirilmoqda. Xususan, yirik soliq to‘lovchilar faoliyatining samaradorligini o‘lchash uchun 
ko‘rsatkichlarini aniqlash, yirik soliq to‘lovchilarga audit va soliq nazoratini qo‘llab-quvvatlash majburiyatini 
to‘liq bajarish, nazorat funksiyalarini tarmoqlar bo‘yicha tuzilmalash, qoidalarga birgalikda rioya qilish tamoyilini 
amalga oshirish, soliq to‘lashdan bo‘yin tovlashni to‘xtatishning samarali mexanizmini ishlab chiqish kabi mas-
alalarning dolzarbligi ularning yetarlicha nazariy va normativ jihatdan o‘rganilmaganligi va zamonaviy iqtisodiy 
sharoitda yuqori amaliy ahamiyati bu boradagi tadqiqotlarning ustuvor yo‘nalishlaridan hisoblanadi. 

 

Saipnazarov Sherbek 
Shaylavbekovich

iqtisodiyot fanlari falsafa doktori 
(PhD), ISFT instituti dotsenti

A D A B I Y O T  S H A R H I
Yirik soliq to‘lovchilarni soliqlarning adolatlilik tamoyili asosida soliqqa tortish masalasi, bir tomondan jahon 

mamlakatlarining soliq siyosatida ustuvor masalalar sifatida qaralishga oid yondashuvlar kuchayib borayotgan 
bo‘lsa, o‘z navbatida bu turdagi soliq to‘lovchilarni soliqqa tortish va ularga nisbatan soliq ma’murchiligini 
amalga oshirish bilan bog‘liq ilmiy tadqiqot ishlari ham keng olib borilmoqda.

Yirik soliq to‘lovchilarning investitsion faolligini rag‘batlantirish va soliq ma’murchiligini takomillashtirishga 
qaratilgan A. Fedorovning bu boradagi ilmiy yondashuvlarida quyidagilarni ko‘rish mumkin. Ya’ni A. Fedor-
ov-ning fikriga ko‘ra, yirik soliq to‘lovchilar uchun mavjud soliq imtiyozlarini tizimlashtirish lozim bo‘ladi, yirik 
soliq to‘lovchilarga berilgan mavjud soliq imtiyozlarining investitsiya jarayonlariga ta’siri ahamiyatsizligi ortib 
borgan, shu maqsadda A. Fedorov uchun yirik soliq to‘lovchilarning investitsiya faolligini soliq orqali rag‘batlan-
tirishni kuchaytirishning uslubiy asoslari ishlab chiqqan [1].

T. Kamalnev “yirik soliq to‘lovchilarga oid soliq ma’murchiligini takomillashtirish bilan bog‘liq ilmiy tadqiqot-
larida “yirik soliq to‘lovchilarga oid soliq ma’muriyatchiligini tashkil etish va usullarini takomillashtirish bo‘yicha 
tavsiyalarni ishlab chiqqan, soliq ma’muriyatchiligi tushunchasining mohiyatini oydinlashtirgan, yirik soliq 
to‘lovchilarning o‘ziga xos xususiyatlarini aniqlagan holda tizimlashtirgan, ulardan soliq ma’muriyatchiligi amali-
yotida foydalanish chora-tadbirlarini taklif etgan. T. Kamalnev yirik soliq to‘lovchilarning faoliyatini soliqqa tortish 
amaliyotini bevosita gaz tarmog‘i korxonalari misolida tahlil qilgan bo‘lib, yirik soliq to‘lovchilarining soliq ma’mu-
riyatchiligi natijalariga baho bergan, mintaqalararo soliq xizmati organlarining nazorat faoliyati ham miqdoriy 
ham sifat ko‘rsatkichlari asosida tahlil qilgan [2]. 

A. Yunak yirik soliq to‘lovchilar tushunchasi mohiyatini ochib berishga harakat qilib, unga quyidagicha 
ta’rif beradi: “yirik soliq to‘lovchilar – bu qonuniy belgilangan mezonlarga: subyektga taalluqli bo‘lgan amalga 
oshirilayotgan faoliyat turi, iqtisodiyotning tarmog‘i, faoliyatning moliyaviy ko‘rsatkichlari, shaxslar guruhlaridagi 
ishtiroki, band bo‘lgan xodimlarning soni va boshqa ma’lumotlarga javob beradigan soliq to‘lovchilarning yuridik 
va jismoniy shaxslar, rezidentlari va norezidentlari, qonuniy ravishda alohida shaxslarning maxsus toifasidir [3].

S. Brusnitsыn yirik soliq to‘lovchilar faoliyatiga oid soliq ma’murchiligida qo‘shilgan qiymat solig‘ining yukini 
boshqalarga o‘tkazilishida soliq nazoratini o‘rnatish muammolari bilan bog‘liq ilmiy-amaliy tavsiyalar beradi. 
“Soliq nazoratining taklif etilayotgan bosqichlari, mavjudlaridan farqli o‘laroq, QQSni hisoblash va to‘lashning 
o‘ziga xos xususiyatlarini hisobga oladi, bu esa o‘z navbatida nazorat ishlarining uslubiy asoslarini takomil-
lashtirishga yordam beradi va natijada soliq ma’muriyatchiligining sifatini oshiradi, shuningdek, innovatsion 
soliq nazorati mexanizmlarini shakllantirishga yordam beradigan tubdan yangi amallardan foydalanishni ko‘zda 
tutadi deb ta’kidlaydi [4].

Jusvanto va Simmsning fikricha “Soliq ma’muriyati va soliq protseduralarini raqamlashtirish soliq tizimini 
yanada isloh qilish uchun zamin yaratishi kerak. Soliq siyosati islohoti raqamli biznesga iqtisodiy o‘sishga 
moslashgan holda adolatli va barqaror soliqqa tortilishini ta’minlashi kerak” [5]. 

Iqtisodiy adabiyotlarda “yirik soliq to‘lovchi” tushunchasini talqin qilishda ko‘plab yondashuvlar keltirilgan 
va ularning barchasi umumiy xususiyatlarga va tasniflash segmentlariga ega. 

T A D Q I Q O T  M E T O D O L O G I YA S I
Maqolada yirik soliq to‘lovchi korxonalar faoliyatini rag‘batlantirish va tartibga solishda soliq ma’murchilig-

ining ta’sirchanligi, qiyosiy tahlil usullaridan foydalanilgan.

T A H L I L  V A  N A T I J A L A R  M U H O K A M A S I
O‘zbekiston Respublikasi Davlat soliq qo‘mitasi tarkibiga kiruvchi institutsional tuzilma – Yirik soliq 

to‘lovchilar bo‘yicha hududlararo davlat soliq inspeksiyasi tuzildi va unga asosiy vazifa sifatida joylashgan joyi 
va amalga oshirayotgan faoliyatidan qat’iy nazar, yirik soliq to‘lovchilarning soliq ma’muriyatchiligini amalga 
oshirish vazifasi yuklandi.

Yirik soliq to‘lovchilar bo‘yicha hududlararo davlat soliq inspeksiyasi soliq ma’murchiligi bo‘yicha funksiya 
va vazifalari ularning soliq to‘lovchilarga nisbatan soliqqa tortishning adolatlilik tamoyillarini qo‘llagan holda, 
ularga yuklatilgan soliq majburiyatlarining qonun doirasida bajarilishini ta’minlash hamda insofli soliq to‘lov-
chining ishonchli hamkoriga aylanishdek muhim strategik vazifalar belgilab berilgan. 

Agar, yirik soliq to‘lovchilar bo‘yicha hududlararo davlat soliq inspeksiyasi va uning hududiy bo‘linmalariga 
soliq ma’murchiligi doirasida yuqorida keltirilgan vazifa va funksiyalarning oxirgi 2019–2021-yillardagi ijrosining 
holatini tahlil etadigan bo‘lsak, quyidagi natijaviy ko‘rsatkichlarga yuzaga kelganligini ko‘rish mumkin. 

Yirik soliq to‘lovchilar hisobini tashkil etish va ulardan soliq to‘g‘risidagi qonun hujjatlarida ko‘zda tutilgan 
soliqlar va yig‘imlarning to‘liq tushishini ta’minlash borasida: 

Yirik soliq to‘lovchilar bo‘yicha hududlararo davlat soliq inspeksiyasi tomonidan xizmat ko‘rsatiladigan 
yirik soliq to‘lovchilar tarkibi 2019-yilda 1 416 ta, 2020 yilda 836 ta va 2021-yilda soliq to‘lovchilar soni 1 149 
tani tashkil etgan. 2020-yilda soliq to‘lovchilar sonining keskin pasayishi aynan shu davrda tijorat banklari va 
ularning respublika miqyosidagi filiallarini transformatsiya qilinishi hisobiga to‘g‘ri keladi. Ya’ni bunda tijorat 
banklari uchun soliq hisobotlarini topshirish va to‘lovlarni amalga oshirish jarayonini soddalashtirish maqsadida 
bank filiallarining soliq hisobi yuritiladigan shaxsiy hisobvaraqalari ularning bosh ofislarining shaxsiy hisobva-
raqalariga birlashtirilgan. Natijada, tijorat banklariga qo‘shimcha qulayliklarni yaratilishiga, barcha soliq turlari 
bo‘yicha markazlashtirilgan hisob-kitob va to‘lovlarni amalga oshirishda, hisobot shakllarini taqdim etilish jaray-
onlari faqat bosh ofislar orqali amalga oshirilishi yo‘lga qo‘yilgan. 

2021-yilda Yuridik shaxslarni yirik soliq to‘lovchilar toifasiga kiritish bo‘yicha belgilangan mezon talablari 
asosida respublika bo‘yicha faoliyat yuritib kelayotgan korxonalar tahlildan o‘tkazilib, qo‘shimcha 313 ta korxona 
yirik soliq to‘lovchilar toifasiga kiritilgan. Yuridik shaxslarni yirik soliq to‘lovchilar toifasiga kiritish bo‘yicha bel-
gilangan mezon talablariga 2020 va 2021-yillarda qator o‘zgartirishlar kiritilgan. Jumladan, O‘zbekiston Res-
publikasining havo bo‘shlig‘idan yo‘lovchilarni tashish maqsadlarida foydalanuvchi, xalqaro havo aloqalarini 
amalga oshiruvchi va ularning tarkibiga kiruvchi yuridik shaxslar ham yirik soliq to‘lovchilar hisoblanadigan 
bo‘ldi. Bundan tashqari, uglevodorod xom ashyosi va mineral resurslarni qazib oluvchi, qayta ishlovchi, yet-
kazib beruvchi va sotuvchi hamda elektr energiyasini ishlab chiqaruvchi va yetkazib beruvchi yuridik shaxslar, 
bundan avtomobillarga yoqilg‘i quyish shahobchalari mustasno deyilgan mezonga o‘zgartirish kiritilib, ushbu 
mezon quyidagi tahrirda “uglevodorod hom ashyosi va mineral resurslarni qazib oluvchi, qayta ishlovchi, yet-
kazib beruvchi va sotuvchi hamda elektr energiyasini ishlab chiqaruvchi va yetkazib beruvchi yuridik shaxslar 
va ularga tovar (ish va xizmat) yetkazib beruvchi chet el yuridik shaxslarining O‘zbekiston Respublikasidagi 
doimiy muassasalari (bo‘linmalari), bundan avtomobillarga yoqilg‘i quyish shahobchalari mustasno” deb o‘zgar-
tirildi. Shu bilan birgalikda, nizomga realizatsiya qilish joyi O‘zbekiston Respublikasi bo‘lgan elektron shakldagi 
xizmatlarni realizatsiya qilishni amalga oshiruvchi chet el yuridik shaxslari degan band qo‘shilib, elektron shak-
ldagi xizmatlarni realizatsiya qilishni amalga oshiruvchi chet el yuridik shaxslari yirik soliq to‘lovchilar toifasiga 
kiritildi.

Yirik soliq to‘lovchilar faoliyatida soliq to‘g‘risidagi qonun hujjatlariga rioya qilinishi bo‘yicha soliq nazoratini 
tashkil etish borasida:

2020-yilda Inspeksiya tomonidan 181 ta kameral soliq tekshiruvi o‘tkazildi va tekshiruv natijasida 1 777 mlrd. 
so‘m qo‘shimcha soliq hisoblandi, 2021-yilda esa 1003 ta kameral soliq tekshiruvi o‘tkazilib, 1793,6 mlrd. so‘m, 
audit tekshiruvi natijasida 32 ta korxonada 540,9 mlrd. so‘m, 115 ta sayyor soliq tekshiruvida esa 28,4 mlrd. 
so‘m soliq hisoblanganligini ko‘rishimiz mumkin. 

Yirik soliq to‘lovchilarga soliq majburiyatlarini bajarish bo‘yicha o‘zaro hamkorlik asosida servis-texnik 
xizmat ko‘rsatilishini amalga oshirish borasida:

Yirik soliq to‘lovchilarga soliq majburiyatlarini bajarish bo‘yicha o‘zaro hamkorlik asosida servis-texnik 
xizmat ko‘rsatilishi amalga oshirilmoqda, interaktiv xizmatlardan foydalanish, tizimdagi dasturiy xatoliklar va 
boshqa mavzudagi 2019-yilda 320 ta, 2020-yilda 711 ta, 2021-yilda 812 ta murojaatlarga javob berilgan. Shun-
ingdek, 2020-yilda Pandemiya davrida soliq to‘lovchilar uchun avtotransport vositalaridan foydalanish uchun 
stiker berish tizimi yaratilgan.

Davlat soliq qo‘mitasi bilan hamkorlikda “Qo‘shilgan qiymat solig‘ini qaytarish” moduli ishlab chiqildi, shun-
ingdek, hozirda 6 ta interaktiv xizmat yaratilish ishlari amalga oshirilgan. SIAIJ–5 dasturida korxonalarning bir 
hududdan boshqa bir hududga ko‘chib o‘tishi, boshqa korxona tarkibiga qo‘shilib ketishi bilan bog‘liq holatlar 
o‘rganilishi natijasida 2020-yilda yirik korxonalarni markazlashtirish natijasida 400 dan ortiq ShHVlar bosh ofis-
lariga ko‘chirib o‘tkazilgan. 2021-yil davomida 450 ta korxonalar ShHVlarga o‘zgartirishlar kiritilgan, natijada 
2,4 mlrd. so‘m soliq qarzi va 4,5 mlrd. so‘m ortiqcha to‘lov tegishli shaxsiy hisobvaraqalarga o‘tkazilib, ortiqcha 
to‘lov va soliq qarzi qisqartirishga erishilgan.

Yirik soliq to‘lovchilar ma’muriyatchiligi doirasida soliqqa oid huquqbuzarliklarni profilaktika qilish, aniqlash 
va oldini olish bo‘yicha kompleks tadbirlarni amalga oshirish borasida:

Soliqqa oid huquqbuzarliklar bo‘yicha 2019-yil, 197 ta, 2020-yilda 188 ta va 2021-yilda 401 ta ma’muriy 
ishlar bo‘yicha materiallar sudga ko‘rib chiqish uchun yuborilgan. Qo‘llanilgan ma’muriy jarima miqdori 2019-
yilda 28,4 mln. so‘m, 2020-yilda 76,5 mln. so‘m va 2021-yilda 171 mln. so‘mni tashkil etgan. Soliq to‘lovchilar 
bilan 2019-yilda 7 ta, 2020-yilda 8 ta va 2021-yilda 69 ta seminar-treninglar o‘tkazilgan. Soliqqa oid norma-
tiv-huquqiy hujjatlar ishlab chiqish va soliq to‘g‘risidagi qonun hujjatlarini yanada takomillashtirish bo‘yicha 
2019-yilda 40 tadan ortiq, 2020 yilda 102 ta, 2021-yilda 105 dan ortiq takliflar ishlab chiqilgan.

1-jadval: O‘zbekistonda yirik soliq to‘lovchilar toifalari kiruvchi korxonalarning faoliyat turlari va sohalar bo‘yicha 
sonining dinamik o‘zgarishi tahlili [6]

№ Yirik soliq to‘lovchilar toifalari
Yillar (yil boshiga, ta)

2019 2020 2021 2022

Jami 1416 836 1149 957

1 Aksiz to‘lanadigan tovarlar ishlab chiqaruvchi va aksiz solig‘i solig‘i bo‘lgan 
xizmatlar ko‘rsatuvchi korxonalar 78 111 117 117

2 Tijorat banklari, tovar, fond va valyuta birjalari 895 34 34 35

3 Navoiy KMK AJ, Olmaliq KMK AJ va ularning ta’sischiligidagi tashkilotlari 12 12 12 4

4 Mahsulot taqsimoti bo‘yicha shartnomalar bo‘yicha ishlarni bajarishda ishtirok 
etuvchi tashkilotlar 5 5 5 5

5
O‘tgan kalendar yil oxirida mahsulot (tovarlar, ishlar, xizmatlar) sotishdan 
tushgan sof tushumlari 100,0 milliard so‘mdan ortiq yoki ketma-ket o‘n ikki oylik 
davr oxirida ushbu summadan oshgan yuridik shaxslar

341 460 742 565

6

Uglevodorodlar va mineral resurslarni qazib olish, qayta ishlash, yetkazib berish 
va sotish, shuningdek, elektr energiyasini ishlab chiqarish va yetkazib berish 
bilan shug‘ullanuvchi yuridik shaxslar, yoqilg‘i quyish shoxobchalari bundan 
mustasno

78 190 215 175

7
O‘zbekiston Respublikasi havo hududidan xalqaro havo qatnovlarini amalga 
oshiruvchi yo‘lovchi tashish maqsadlari uchun foydalanuvchilar va ularning 
ta’sis etuvchi yuridik shaxslari

7 24 24 20

8 Realizatsiya qilish joyi O‘zbekiston Respublikasi bo‘lgan elektron shakldagi 
xizmatlarni realizatsiya qilishni amalga oshiruvchi chet el yuridik shaxslari - - - 36

O‘zbekiston soliq tizimida yirik soliq to‘lovchilarni soliqqa tortish ma’murchiligining shakllanishini tavsiflay-
digan ko‘rsatkichlardan biri bu yirik soliq to‘lovchilar toifalari kiruvchi korxonalarning faoliyat turlari va sohalar 
bo‘yicha sonining dinamik o‘zgarish holati hisoblanadi. Shu boisdan ham yuqorida keltirilgan jadval ma’lumo-
tlariga e’tibor qaratadigan bo‘lsak, bu toifadagi korxonalarning soni 2019-yilda 1416 tani tashkil etgan bo‘lsa, 
2022-yilning boshida bu ko‘rsatkich 957 tani tashkil qilgan holda, ularning soni kamayganligini ko‘rsatadi. Bunga 
asosiy sabab bu toifaga kiruvchi korxonalarni aniqlash mezonlarining birmuncha o‘zgartirilganligi, shuningdek, 
tijorat banklari, tovar, fond va valyuta birjalari toifasiga kiruvchi tashkilotlarning sonining keskin qisqarishi va 
ayrim soliq to‘lovchilarning moliyaviy-iqtisodiy faoliyatidagi nobarqaroliklar sabab ular bu toifadagi korxonalar 
mezonlariga to‘g‘ri kelmay qolganligi hamda Navoiy KMK AJ, Olmaliq KMK AJ va ularning ta’sischiligidagi tash-
kilotlar tarkibidagi korxonalar sonining qisqarishi boshqa shu kabi omillar bo‘lgan.

Ta’kidlash o‘rinliki yirik soliq to‘lovchilarni soliqqa tortish ma’murchiligining shakllanishini tavsiflaydigan 
yana bir ko‘rsatkichlardan biri bu yirik soliq to‘lovchilar bo‘yicha hududlararo davlat inspeksiyasi va uning tarkibiy 
bo‘linmalarining funksional tuzilishi va ularning vazifalari hamda funksiyalari bilan bog‘liq tashkiliy-texnik hamda 
uslubiy jarayonlardir. Yirik soliq to‘lovchilarga oid soliq ma’murchiligini yuritishga mas’ul bo‘lgan yirik soliq 
to‘lovchilar bo‘yicha hududlararo davlat soliq inspeksiyasining tuzilmasini tanqidiy tahlilimiz shuni ko‘rsatmoq-
daki, uning tarkibiga kiruvchi tuzilmalar (bo‘lim va sho‘balar)ning funksional vazifalari va ularni amalga oshirish 
holati soliq ma’murchiligining ta’sirchanligini yetarli darajada ta’minlay olayapti degan xulosani bermaydi. Shu 
jihatdan olganda biz inspeksiyaning tarkibiy tuzilmasida qo‘shimcha ravishda ayrim bo‘linmalarni tashkil etish 
va ularning faoliyatini aniqlashtirish asosida yirik soliq to‘lovchilarga nisbatan soliq ma’murchiligining ta’sirchan-
ligini oshirish orqali bu borada samaradorlikka erishish mumkin deb hisoblaymiz. 

X U L O S A  V A  T A K L I F L A R
Hozirgi kunda, ayniqsa, O‘zbekiston sharoitida soliq siyosatining muhim ustuvor yo‘nalishlaridan biri davlat 

byudjeti byudjetlarining daromadlarini shakllantirishda katta ahamiyat kasb etib kelayotgan nisbatan soliq 
to‘lovchi korxonalarga alohida soliq rejimlari sifatida soliq ma’murchiligining qo‘llanishidir. 

Tahlillar shuni ko‘rsatmoqdaki, birinchidan, tadbirkorlik subyektlarining faoliyati, ishlab chiqarish quvvati 
hamda mamlakat g‘aznasiga qo‘shadigan hissasi bir xil bo‘lmaydi, bu ularning chuqur iqtisodiy tabaqalashu-
vidan dalolat beradi. Soliq to‘lovchilarga nisbatan soliqqa tortish tamoyillarida yagonalilik yondashuv amal qil-
sada, biroq, soliq to‘lovchilarning hajmiga nisbatan soliq siyosati (ma’murchiligi)ni yuritish jahon amaliyotida o‘z 
samarasini berib kelmoqda; ikkinchidan yirik quvvatga ega bo‘lgan korxonalarning ishlab chiqarish texnologi-
yasi va ularning tovar (xizmat, ish)lar aylanmasining tarkibiy tuzilmasi ancha murakkab bo‘ladi, ularni e’tiborga 
olgan holda ularga nisbatan alohida soliq rejimini qo‘llash foydali hisoblanadi; uchinchidan, har qanday olingan 
milliy iqtisodiyot doirasida korxonalarni ularning ko‘lamiga qarab guruhlagan holda iqtisodiy siyosat yuritib 
kelinadi va ularning iqtisodiy salohiyati baholanib, fiskal salohiyati ham aniqlanadi. 

